
Паль сиктса литература туялысьяс да гижысьяс 

 

2014 воын Коми гижысь чукöрлы тырис 80 во. Тайö пасыс 

тöдчана и Пальса йöзлы, öд сиктысь петIc эз этша коми гижысь да 

туялысь, а Георгий Иванович Торлопов весиг некымын во уджалiс 

Коми АССР-са гижысь котырлӧн правлениеса веськӧдлысьӧн. 

Пальысь петöм гижысьяс да туялысьяс йылысь ме и кöсъя 

висьтыштны. 

 

 

СИДОРОВ АЛЕКСЕЙ СЕМЁНОВИЧ 

 

Сидоров Алексей Семёнович (комиöн – Семен 

Öльöш, 1892-1953) — нималана коми учёнöй–

энциклопедист, филологияса доктор, коми кыв, 

литература, фольклор да археология туялысь йылысь. 

Семен Öльöш чужлöма 1892 вося йирым 

тӧлысь 10-ӧд лунӧ Вӧлӧгда губерняысь Яренск уездса Пальын (ӧні — 

Сыктывдін районса Паль сиктын). Помавлöма Пальын кык класса 

училище. 1907 воын пырöма велöдчыны Тотьма велӧдысьяслӧн 

семинарияӧ, кöні сійö медъёна велöдіс кывъяс. 1911 воын Сидоров 

помаліс семинария, сы бöрын вит во чöж велöдіс Емва вожын Кониса 

школаын. 

Водзö тöдöмлунъяс босьтöм могысь 1915 воын А.С. Сидоров 

пырис велöдчыны Вӧлӧгдаса учительскöй институтö и велöдчис сэні 

куим во. 

1918 воö институт помалöм бöрын Семен Öльöш воис 

чужанінö. А сэк, 1918 воын, Коми муын ёся сулаліс йöзöс велöдан 

проблема: колісны грамота йöз. Комияс пöвстысь петісны и гырысь 

учёнöйяс, аслыссяма гижысьяс и поэтъяс. Но сэки, кор коми войтыр 

водзын сувтісны могъяс артмöдны выль национально — 

государственнöй, культурнöй органъяс, грамотнöй йöз эз тырмыны. 

Йöзöс велöдöм да местаяс вылын интеллигенция котыртöм 

могысь 1918 вося лӧддза-номъя тӧлысь 22-ӧд лунö Яренскын А.С. 

Сидоров лöсьöдіс велöдысьясöс дасьтан курсъяс вылын «Коми котыр» 

чукӧр. Тайö вöлі культурно–просветительскöй общество, коді зілис 

котыртны вöр–ва велöдан экспедицияяс, лöсьöдавны сиктъясын 

библиотекаяс, музейяс, петкöдлыны спектакльяс, паськöдны 

тöдöмлунъяс лекцияяс да печать пыр. А.С. Сидоров кöсйис восьтыны 

Коми муын вылысь – выль велöдчанінъяс, научнöй учреждениеяс. 

1920 вося ӧшым тӧлысьын А.С. Сидоров котыртіс, кыдзи 

комиссияса член, Усть–Сысольскын ПИНО (Практический институт 

народного образования), 7–öд классöдз велöдчысьясöс дасьтан 

институт. Семен Öльöшыд институтын лои медводдза правлениеса 

председательöн, лыддис этнография курс, веськöдліс студентъяслöн 

кружокöн. 1921 воын сійö гöтрасис Людмила Степановна Куратова 

вылö, коми литературалы подув пуктысь И.А. Куратовлöн  племянница  

вылö.    1923  воын   Визин  сиктын олысь тестьыслöн архивысь сійö 

аддзис И.А. Куратовлысь гижöдъяс, и сійö жö воö «Парма ёль» 

журналын йöзöдіс поэтлысь кык неыджыд кывбур да поэт йылысь 

статья. Тайö вöлі сöветскöй печатьын И.А. Куратов йылысь медводдза 

гижöдöн. 

1926 вося рака тӧлысьын А.С. Сидоров бара мунö велöдчыны 

Ленинградö. Кык воысь унджык сійö велöдö археология да 

лингвистика Н.Я. Марр юрнуöдöм улын. Тайö вöлі нималана кыв 

велöдысь, археолог да этнограф. Сійö чуйдіс коми учёнöйясöс гижны 

вель уна удж археология кузя. Семен Öльöш йöзöдіс ыджыд небӧг — 

«Знахарство, колдовство и порча у народов коми» (1928 во). 

1929 воын А.С. Сидоров лои Ленинградса Герцен нима 

педагогика институтса доцентöн. Сійö лыддис сэні велöдчысь 

студентъяслы лекцияяс, коми этнография, археология, кыв йылысь, 

гижис ассьыс научнöй уджъяс. 

Велöдчан небöгъяс водзö дасьтö да лэдзö 1930–öд воясö. 

1930–öд воын петö Семен Öльöшлöн шöр школаяслы синтаксисысь 

учебник. 

1934 вося кӧч тӧлысьын А.С. Сидоров вуджис овны 

Ленинградö. Сійö сэні куим во чöжöн вöчис унатор: дасьтіс И.А. 

Куратовлысь кывбуръяс чукöр, пыдіа пырöдчис сэсся нин 

официальнöй кывлöн «яфетическій теорияö», кодöс лöсьöдіс Н.Я. 

Марр. 

1937 вося кӧч тӧлысь 21 лунö локтöны и сы дорö, шобöны 

патерасö, асьсö нуöны Каргопольскöй крае. Сьöкыд уджысь сэнi 

воштiс дзоньвидзалун, пöрысьмис. Нылыс, Людмила Алексеевна, 

шуис: «Мунic   том мортöн, а  воис куим во мысти старикöн.» Но 

учёнöй эз ланьтöдчы, эз лэдзчысь. 

 

Некытчö вöлi оз босьтны научнöй удж вылö, да пурйöн вöр 

кылöдiс, уджаліс Новгород обласьтын топографическöй экспедицияын 

техникöн да совхозса рабочöйöн. Сöмын 1942 воö Семен Öльöш 

босьтiсны Сыктывкарса Коми туялан институтö научнöй сотрудникöн . 

1944 воö А.С. Сидоров лоö СССР-са наукаяс Академиялöн 

Коми базаын старшöй научнöй сотрудникöн. Кык во мысти лои 

филология наукаясса кандидатöн, во мысти – докторöн. 

Уна во Семен Öльöш сетіс и чужан коми кыв туялöмлы. В.А. 

Молодцов, Илля Вась, А.С. Сидоров гöгöрвоöдісны чужан кывйöс 

кедзовтöмлысь лёксö, лöсьöдісны графика, литературнöй нормаяс. 

Семен Öльöш чуксаліс пыртны сэтчö став сёрнисикасъяслысь 

озырлунсö, та вöсна и пондіс найöс велöдны. 1924 воын сійö вöлі 

Изьва да Печора вожъясын. А.С. Сидоров медводдзаяс лыдын кутіс 

лыддьыны педтехникумса студентъяслы лекцияяс комиöн. 

1952 воын муніс Сыктывкарын кыв туялӧмысь конференция. 

Сы бöрын, во мысти, А.С. Сидоров муніс коммандировкаö Москваö, 

библиотекаын да архивъясын уджавны. Рака тӧлысь заводитчигöн 

сійö висьмис. 1953 вося рака тӧлысь 5-ӧд лунö Семен Öльöш кувсис. 

Сійöс дзебöма Москваса Введенньӧ шойнаын. 

Ещö öтчыд тöдчöда: Сидоров Алексей Семёновичлöн научнöй 

корсьысьöмъясыс вöлі йитчöмаöсь литературоведениекöд, 

археологиякöд, фольклоркöд, этнографиякöд, историякöд. Буретш тайö 

мортыс тöдмöдіс коми войтырöс медводдза коми поэт И.А. 

Куратовлӧн гижöдъясöн. Сійö вöлі Комиын чужан му туялöмлы подув 

пуктысьöн. Таысь öтдор А.С. Сидоров гижис школаяслы да вузъяслы 

учебникъяс. 

Дерт жö, Паль сиктын оз вунöдны татшöм ыджыд мортöс. Сы 

нимöн нимтöма улича, библиотека школакöд öтвылысь лöсьöдö 

выставкаяс да мероприятиеяс, краеведъяс туялöны Сидоровлысь 

ордпусö. 2007 воын Сыктывкарын петiс Майя Бурлыкиналöн небöг « 

А.С. Сидоров. Жизнь и творчество». 

 

ТОРЛОПОВ ГЕОРГИЙ ИВАНОВИЧ 

Кор Сидоров нин помаліс семинария да  

велöдіс Емва вожын Кониса школаын, сэки Пальын, 

Сотчемвыв грездын чужисны ныла-зонма. Пиле Микол 

Микол Ивö, кодлöн Пелагея Петровна гöтырыскöд 

челядьыс некыдз эз ловзьыны,  кулалiсны, и öнi тшöтш 

кувсис ичöт нылыс, ёна скöрмис да шуис: «Но ещö кö 

этiя кулö, став öбразъястö керала да гöра улö 

шыблала!» Но пиыс ловъя коли. Тайö и  вöлi  Ивӧ Ёгор -  Торлопов 

Георгий Иванович - недыр мысти  коми гижысь, вуджӧдчысь, коми 

литература туялысь, критик. 

Начальнӧй школа помалӧм бӧрын Георгий уджаліс Усть-

Сысольскын кирпич вӧчан заводын. Айкатыласа профтехшколаын 

босьтіс слесар, кӧрт кузя токар, дорччысь, жестянщик да 

трактористлысь специальносьтъяс. 17 арӧссянь куим во уджаліс 

«Комилес»  трестлӧн  Ношульса  трактор  базаын.  Кардорын   куим  

тӧлысься курсъяс вылын велӧдчӧм бӧрын уджаліс Луздор районса 

комсомол комитетын, а сэсся ВЛКСМ-лӧн Коми обкомын секретарлӧн 

отсасьысьӧн. 

Танi жö, Луздорын, Георгий Торлопов воччаасьыс мича ныв 

Анна Андреевнакöд, кодкöд 1933 воын гöтрасисны. 1935 воын чужис 

первой пи – нимтiсны  Кимöн (Коммунистический интернационал 

молодежи – сiйö  кадся мода сьöрти). Мукöд челядьыс -  Владилен, 

Валерий, Александр, Нина и Надя - чужисны нин Сыктывкарын, Нина 

нылыс öнi на чуймöм сорöн висьталö: нимталiс пö бать пиянсö Кимöн, 

да Владиленöн (Владимир Ленин), кыдз пö сöмын менö кутшöмкö 

Лачекамераöн (Лагерь челюскинцев на Каме реке) эз нимты а?  

1936 восянь Торлопов уджаліс редакторӧн «Коми 

комсомолец», «Вöрлэдзысь», «Колхозник» (Сыктывдін район) 

газетъясын, радиоын. Ассьыс «Выль керка» медводдза висьтсӧ 

Георгий Торлопов йӧзӧдіс 1936 воын.1952—1953 воясын вӧлі 

медшӧр редакторӧн «Войвыв кодзув» журналын. Гижысь котырö 

примитiсны 1954 воын. 

1955 воын помаліс партийнӧй школа. Вӧлі КПСС обкомысь 

пропаганда юкӧдын веськӧдлысьӧс вежысьӧн, Коми АССР-са гижысь 

котырлӧн правленнеса веськӧдлысьӧн (1958 восянь), Коми 

радиокомитетын старшӧй редакторӧн, Коми радиоын шӧр 

редакторӧн. 1976 воын петіс пенсия вылӧ. 

Георгий Торлопов пырис коми литератураӧ медводз кыдзи 

вуджӧдчысь. Комиӧдіс роч классикаысь нималана гижӧдъяс: А.С. 

Пушкинлысь «Дубровский», «Слово о полку Игореве», 

В.Василевскаялысь,   Викентий  Вересаевлысь,   Б. Горбатовлысь,  

Александр Авдеенколысь романъяс да мукӧд гижӧд. Сёрӧнджык 

шыӧдчис критика дорӧ да йӧзӧдіс коми литература йылысь некымын 

статья — Нёбдінса Виттор, Тима Вень, Иван Вавилин, Николай Фролов 

(Сук Парма) да мукӧдлӧн гижӧдъяс йылысь. 

Таысь кындзи, Г.И. Торлопов вӧлі антологиа да гижӧд чукӧр, 

коми литератураысь бӧрйӧм гижӧдъяс дасьтысьӧн. Медшӧр уджъяс 

лыдын: «Коми поэзия антология» (1967), Нёбдінса Витторлӧн куим 

небӧга йӧрым, Тима Веньлӧн, Илля Васьлӧн да Николай Шаховлӧн 

(Сандрик Микол) бӧрйӧм гижӧдъяс. Георгий Торлопов гижис 

«Писатели Коми АССР» справочник (петавліс кыкысь — 1961, 1970). 

1990-ӧд воясӧ чукӧртіс Илля Васьлысь литературно-

критическӧй гижӧдъяссӧ, помаліс Иван Куратовлӧн гижӧдъясын кыв 

йылысь ыджыд удж, кодi öнi на лэдзтöм.  

2001 воын «Парма» журнал библиотечкаын петiс Георгий 

Торлоповлöн кывбур небöг «Сиктын важöн нин кусiсны бияс». 

Куліс Сыктывкарын 2001 вося йирым тӧлысь 10 лунӧ.  

Георгий Иванович Торлопов  - Коми культураса нимöдана 

уджалысь. 

 

РАЗМЫСЛОВ АНАНИЙ ПРОКОПЬЕВИЧ 

Торлоповысь кык воöн сёрöнджык чужис  

Размыслов Ананий Прокопьевич.  
Кымын ылöджык мунö кадыс, сымын 

яръюгыдджыка  петкöдчö миян водзын сiйö либö 

мöд мортлöн олöм-вылöмыс. Буретш тадзи эськö 

позис шуны Паль сиктсöветувса  Сотчöмвыв 

грездын чужлöм-быдмылöм ыджыд коми поэт-

лирик Ананий Прокопьевич   Размыслов йылысь. 

 Прокопий Михайлович (Левö Ваньö Мишö Пронелöн) да 

Евдокия Павловналöн чужлiс дас  челядь, Ананий вöлi мöдöн (1915 

вося). Ичöтдырсянь  быдмис сюсь да писькöс. Кужис рисуйтчыны, 

ворсic музыкальнöй инструментъяс вылын, фотографируйтiс. 1931 

воын помаліс Емдінса II тшупӧда школа. Танi Ананий видлiс гижны 

первой кывбуръяс, öтиöс – «Дас» нима – йöзöдiсны «ордым» 

журналын.  Ананийлöн кывбуръясыс веськалiсны син улö Виктор 

Савинлы. Сiйö и казялiс, мый Ананий  - енбиа морт, да мöдöдic 

литературнӧй уджалысьяслӧн курсъяс вылӧ. Курсъяс вылын 

Размыслов тöдмасьöФедор Щербаковкöд, кодкöд сексянь длоисны 

медбур другъясöн. Велöдчöм бöрын  Ананий кутіс уджавны Коми 

небӧг лэдзанінын редакторӧн. 1933-1937 воясӧ велӧдчис Вӧлӧгдаса 

автодорожнӧй техникумын, уджаліс Луздор  автотуй вӧчигӧн техникӧн.  

1938 воын Ананий перо улысь петö поэма «Медводдза 

любовь», кодi лои Ананийлöн ыджыд вермöмöн, а коми литератураын 

тöдчана вежтасöн.   

1940 воын вуджис Сыктывкарö, уджаліс «Коми комсомолец» 

газетын. 

Войнаöдз Ананий воччаасис Маша  - Мария Ивановна 

Изъюровакöд, кодi уджалiс детсадын, сэсся Минпросын. Ананий  

Серафим Попов другыскöд - кык пара -  öтвыв свадьбуйтicны – ывла 

вылын тшай стöкан сайын. А ЗАГСын гижасьöма эз и ло. Заводитчис 

вöйна.  

1941 воын Коми небöг лэдзанiнын петic дзик öти поэт олiгöн 

петöм небöг - «Медводдза любовь» - кодöс Ананий фронт вылö мунтöдз 

козьналic Серафим другыслы. Тайö козинсö Серафим Попов война 

чöж новлöдлiс аскöдыс, а öнi пуляöн писькöдöм небöгсö позьö 

аддзыны литературнöй музейысь. 

Фронт вылын старшöй лейтенант Ананий Размыслов 

командуйтiс сапёрнöй ротаöн, воюйтiс Калужскöй да Смоленскöй 

областьясын, Дон ю косьöн вуджiгöн ранитчилiс. 

Кöч 30-öд лунö Кременчуг кар бердын Большая Кохновка сикт 

мездiгöн Ананий Размыслов пöгибнитiс.   Татшöм дженьыдик сылöн 

лоис олан туйыс, но кутшöм яръюгыд! Мöд во тырö 100 во нималана 

поэтлы! Коми йöз оз вунöдны Ананий Размысловöс. Поэтлысь поэма 

да кывбуръяссö велöдöны школаын, шылад тэчысьяс гижöны Ананий 

кывбуръяс вылö сьыланкывъяс, а сьыланкывъясыс сэсся юргöны 

Эжва ю пасьтала!  Да уна во на юргасны! 

 

РАЗМЫСЛОВ АЛЕКСАНДР ВАСИЛЬЕВИЧ 

Александр Размыслов чужис Коми 

асвеськӧдлан обласьтысь Сыктывдін районса 

Сотчӧмвыв грездын 1927 воын. 

17 арӧсаӧн муніс  Айму вӧсна Ыджыд тыш 

вылӧ. Тышкасис Литваын. 1945 вося лӧддза-номъя 

тӧлысь 24-ӧд лунӧ восьлаліс Москваын Гӧрд изъэрд 

вывті Победа парад дырйи. Сизим во служитіс 

погранзаставаын да морпогранохранаын. Сыктывкарӧ воӧм бӧрын 

уджаліс снабжение кузя уджъяс вылын, некымын во шопераліс 

дзоньвидзалун Министерствоын. 

Александр Размыслов гижис проза. Сылӧн петавліс ӧти небӧг 

«Курыд зарава» (1993), кытчӧ пырисны кык повесьт («Курыд зарава», 

«Косьмывтӧм синва») да 9 висьт: «Никӧн-полой», «"Единоличник" 

Сидӧр Паш», «Ньӧжйӧ лэбӧ тополь пух», «Вышивайтӧм ковёр», 

«Косявлӧм письмӧ», «Марпида», «Медбӧръя "гӧснеч"», «Зэр бӧрын», 

«Бать». 

Небӧгкӧд ӧткодь нима повесьт йылысь сійӧ гижис: «Ме быдми 

Эжва берег дорын. Войнаӧдзыс на аддзылі мӧдлапӧлын Пычимса 

спецпереселенечьяслысь сьӧкыд оласногсӧ. Сэки, дерт, ме унатор на 

эг гӧгӧрво. Та йылысь заводитлі гижны война бӧрас, но ме пыр жӧ 

веськалі сідз шусяна диссидентӧ, талун-ӧ-аски арестуйтан списокӧ. 

МГБ эз узь!  «Специалистъяс» гусьӧн кыйӧдчисны, чукӧртісны 

налы   колана   «юӧръяс»   ме   йылысь.    Но   воис   кад,   и    ме век 

жӧ «Курыд зарава» повестьын водзӧссӧ мынті, олӧмӧ пӧрті ассьым 

кӧсйӧмӧс — НКВД-са комендант Скобелевӧс (сідзкӧ и став системасӧ) 

вӧйті-меститі нюр пыдӧсӧ, бур йӧз водзас петлывтӧм вылӧ». 

Аслас повесьт-висьтъясын автор туялӧ-восьтӧ сідз шусяна 

«спецпереселенечьяслысь» сьӧкыд удж-олӧмсӧ. Сталинлӧн культ воясӧ 

Украинаысь, Беларусьысь, Шӧр Азияысь да мукӧдлаысь уна сюрс 

мыжтӧм йӧзӧс кӧмтӧг-пасьтӧг вӧтлісны гортсьыныс да этапӧн 

вайӧдісны войвывса кӧдзыд Коми муӧ. Сьӧкыд уджысь ӧтдор тайӧ 

войтырыслысь мырддисны став правояссӧ, но та вылӧ видзӧдтӧг 

вайӧдӧм йӧз оз воштыны морттуйнысӧ — авъяӧсь, кылӧны-

гӧгӧрвоӧны мукӧдлысь шогсӧ, сьӧлӧм дойсӧ, пыр дасьӧсь отсыштны 

пикӧ воӧм ёртныслы. 

Александр Размыслов мӧвпалӧ и научно-техническӧй 

революциалӧн воськовъяс йылысь. «Бать» висьтын кӧть сёрниыс мунӧ 

олӧм мунӧм да выль керкаяс лэптӧм йылысь, но сэк жӧ петкӧдлӧма, 

мый керка кыпӧдысьяс нем жалиттӧг кисьтӧны вӧр-васӧ. Висьтавсьӧ 

сы йылысь, мый йӧзыс кӧ уджалӧны оз сьӧлӧмсяньыс, сэки шогалӧ 

вӧр-ва да сыкӧд ӧттшӧтш и морт. 

Ассьыс небöгсö гижысь петöм мыстиыс  пыр жö и козьналiс 

Пальса библиотекалы, сёрнитчим лöсьöдны Пальса лыддьысьысьяскöд 

аддзысьлöм, но Александр Васильевич виччысьтöг кувсис  1994 вося 

кӧч тӧлысь 27-ӧд лунӧ. 

Пальсаяс пыдди пуктöны Александр Размысловöс, кыдз Айму 

вӧсна Ыджыд тыш вылӧ ветлысьöс да коми гижысьöс. 

 

БЕЛЫХ ИВАН ИЛЬИЧ 

Иван Белыхлöн нимыс Комиын олысьяслы 

бура тöдса. Енбиа журналист да гижысь 42 воöн, 

буретш та дыра сiйö зiлис газетын, волöма 

республикалöн быд пельöсö.   

Белых Иван Ильич (комиöн – Илля Вань) 

чужис 1946 вося кöч тöлысь 23 лунö  Сыктывдiн 

районса Паль улö пырысь Ивадор грездын видз-му 

уджалысьяслöн семьяын. 

Илья Сиверьяновичлöн да анастасия Иосифовналöн Ванюк 

вöлiкоймöд пиöн, сы кындзи гозъяöс гажöдiсны Николай, Алексей, 

Володя да Машук. 

Школаын велöдчигöн на зонкалы сэтшöма мусмис коми 

литератураыд, мый сiйö ачыс босьтчис гусьöн гижыштавны мам кыв 

вылас кывбуръяс. 

Пальса шöр школа помалöм бöрын пырис Коми канмуса 

педагогика институтö история-филология факультет вылö, ветлöдлiс 

литературнöй кружокö. Коймöд ли нёльöд курсын студенталiгöн гижис 

«Веж кыдз пу» медводдза висьтсö, кодöс йöзöдiсны «Югыд туй» 

газетын. Ассьыс мöд висьтсö том гижысь  петкöдлö Иван Торлоповлы. 

Иван Григорьевич лыддьяс висьтсö да шуас, колö пö, Иван, тэныд 

босьтчыны гижны, тэнад пö, тыдалö, артмас.  

Сiдзи и лои. 1965 воын пединститут помалöм бöрын  пырис 

уджавны «Югыд туй» (öнi – «Коми му») газетö корреспондентöн, сы 

бöрын  редакторöн, веськöдлысьсö вежысьöн.  1994 восянь уджалiс 

Коми небöг лэдзанiнын  веськöдлысьöс вежысьöн да шöр редакторöн, 

1997 восянь  – директор. 

Сiйö вонас жö Иван Ильичлöн петö челядьлы да верстьöлы 

лыддьöм вылö  висьтъяса «Ӧзйи, бипурöй менам!» медводдза небöг.  

Асьсö Иван Ильичöс телепитö бара сюрöдчыны журналистикаö. 

1999 восянь Иван Ильич  вуджö уджавны «Йöлöга» газетын отделса 

редакторöн, а сы бöрын пенсияöдз уджалö «Коми му» газетын.  

2001 воын Иван Белых нимкодьöдö зонпосниöс  «Челядьдырся 

пароходъяс» небöгöн, 2005 воын сылöн петö «Важыс уськöдчывлö 

вöтöн» небöг, сы бöрын  – «Гуся керка» да  «Кӧмтӧм кока 

челядьдырӧй!» - бара челядьлы -  челядьдырся казьтылöмъяс да вöр-ва 

йылысь висьтъяс. Уна висьт Иван Ильичлöн пыртöма школьнöй 

программаö. Белыхлысь висьтъяссö вуджöдлiсны роч кыв вылö П.М. 

Столповский да А.В. Канев. И дзик став висьтъяссö – витнан небöгсö 

Иван Ильичлысь быдöн вермасны дон босьттöг  лыддьыны 

Интернетысь «Коми кыв» сайт вылысь. 

Белых Иван Ильич -  Коми Республикаса культураын нимöдана 

уджалысь (1994)  да Коми Республикаса правительстволӧн премиа 

босьтысь (2008). 

Кузь нэм да бур здоровье сиам  миян енбиа земляк Иван 

Ильич Белыхлы! 

